
బలరామకవచమ్

దుర్యోధన ఉవాచ -

గోపీభ్యః కవచం దత్తం గర్గాచార్యేణ  ధీమతా ॥
సర్వరక్షాకరం దివ్యం దేహి మహ్యం మహామునే ॥ ౧॥
ప్రాడ్విపాక  ఉవాచ -

స్నాత్వా జలే క్షౌమధరః కుశాసనః పవిత్రపాణిః  కృతమన్త్రమార్జనః   ॥
స్మృత్వాథ నత్వా బలమచ్యుతాగ్రజం  సంధారయేద్ధర్మసమాహితో  భవేత్ ॥౨॥
గోలోకధామాధిపతిః పరేశ్వరః పరేషు మాం పాతు పవిత్రకీర్తనః   ॥
భూమణ్డలం  సర్షపవద్విలక్ష్యతే  యన్మూర్ధ్ని  మాం పాతు స భూమిమణ్డలే  ॥ ౩॥
సేనాసు మాం రక్షతు సీరపాణిర్యుద్ధే సదా రక్షతు మాం హలీ చ ॥
దుర్గేషు  చావ్యాన్ముసలీ సదా మాం వనేషు సఙ్కర్షణ  ఆదిదేవః ॥ ౪॥
కలిన్దజావేగహరో  జలేషు నీలామ్బరో రక్షతు మాం సదాగ్నౌ ॥
వాయౌ చ రామోఽవతు ఖే బలశ్చ మహార్ణవేఽనన్తవపుః  సదా మామ్ ॥ ౫॥
శ్రీవాసుదేవోఽవతు  పర్వతేషు సహస్రశీర్షా  చ మహావివాదే ॥
రోగేషు మాం రక్షతు రౌహిణేయోమాం కామపాలోఽవతు వా విపత్సు ॥౬॥
కామాత్సదా రక్షతు ధేనుకారిః క్రోధత్సదా  మాం ద్వివిదప్రహారీ  ॥
లోభాత్సదా రక్షతు బల్వలారిర్మోహాత్సదా మాం కిల మాగధారిః ॥ ౭॥
ప్రాతః  సదా రక్షతు వృష్ణిధుర్యః  ప్రాహ్ణే  సదా మాం మథురాపురేన్ద్రః  ॥
మధ్యన్దినే  గోపసఖః ప్రపాతు  స్వరాట్ పరాహ్ణేఽవతు  మాం సదైవ  ॥౮॥
సాయం ఫణీన్ద్రోఽవతు  మాం సదైవ  పరాత్పరో రక్షతు మాం ప్రదోషే  ॥
పూర్ణే నిశీథే చ దురన్తవీర్యః ప్రత్యూషకాలేఽవతు  మాం సదైవ  ॥౯॥
విదిక్షు మాం రక్షతు రేవతీపతిర్దిక్షు  ప్రలమ్బారిరధో  యదూద్వహః ॥
ఊర్ధ్వం  సదా మాం బలభద్ర ఆరాత్తథా సమన్తాద్బలదేవ ఏవ హి ॥ ౧౦॥
అన్తః సదావ్యాత్పురుషోత్తమో బహిర్నాగేన్ద్రలీలోఽవతు  మాం మహాబలః ॥

సదాన్తరాత్మా చ వసన్ హరిః స్వయం ప్రపాతు  పూర్ణః  పరమేశ్వరో మహాన్ ॥ ౧౧॥
దేవాసురాణాం భయనాశనం చ హుతాశనం పాపచయేన్ధనానామ్  ॥
వినాశనం విఘ్నఘటస్య విద్ధి సిద్ధాసనం  వర్మవరం బలస్య ॥ ౧౨॥
ఇతి శ్రీగర్గసంహితాయాం   బలభద్రఖణ్డే
స్తోత్రకవచవర్ణనం   నామ ద్వాదశోఽధ్యాయః ॥ గ. సం.అధాయ ౧౨॥

